
Annotatsiya: Ushbu maqolada modifikatsiyalangan iplar ishlab chiqarishga bag‘ishlangan 

ilmiy tadqiqotlar natijalari tahlil qilinib, ularda qo‘llanilgan xomashyo, yigirish 

texnologiyasi, konstruktiv yechimlar va ip xossalariga ta’sir etuvchi omillar o‘zaro 

solishtirildi. Birinchi tadqiqotda halqali yigirish mashinasida buram uchburchagini 

boshqarish orqali ipning pishiqligi va uzilishlar sonini yaxshilash imkoniyati o‘rganilgan 

bo‘lsa, ikkinchi tadqiqotda regeneratsiyalangan va kimyoviy tolalarni aralashtirish orqali 

ipning fizik-mexanik hamda ekologik xususiyatlarini yaxshilash masalasi tahlil qilingan. 

Tahlil natijasida ip sifatini oshirishda nafaqat tola tarkibi, balki yigirish jarayonining 

texnologik parametrlarini optimallashtirish ham muhimligi aniqlandi. 

Kalit so‘zlar: modifikatsiyalangan ip, regeneratsiyalangan tola, kimyoviy tola, halqali 

yigirish, buram uchburchagi, ip pishiqligi, uzilish, aralash ip. 

 

Kirish 

To‘qimachilik sanoatida yuqori sifatli, mustahkam, qulay va ekologik jihatdan 

samarali iplar ishlab chiqarishga katta e’tibor berilmoqda. Bunda ipning xossalarini 

yaxshilashning ikki asosiy yo‘nalishi kuzatiladi: birinchisi, tolalar tarkibini o‘zgartirish 

va turli tolalarni aralashtirish, ikkinchisi esa yigirish jarayonining texnologik 

parametrlarini takomillashtirish. 

Tahlil qilinayotgan birinchi tadqiqotda halqali yigirish mashinasida buram 

uchburchagini kichraytiruvchi yangi qurilma taklif etilgan. Ikkinchi tadqiqotda esa 

viskoza, modal, lyocell, Tencel, poliester va qayta ishlangan poliester kabi tolalarni turli 

nisbatlarda aralashtirish bo‘yicha ilmiy tadqiqotlar umumlashtirilgan. Mazkur ikki 

yondashuv bir-birini to‘ldirishi bilan ahamiyatlidir[1,2,3]. 

Birinchi tadqiqotning asosiy yo‘nalishi yigirish jarayonini konstruktiv va 

texnologik jihatdan takomillashtirishga qaratilgan. Halqali yigirish mashinasida buram 

uchburchagini boshqaruvchi qurilma yordamida ipning shakllanish jarayoni nazorat 

qilingan. Tajribalar natijasida buram uchburchagining optimal holatini tanlash orqali 

ipning pishiqligi oshgani va uzilishlar soni kamaygani aniqlangan. Xususan, tajribaviy 

iplarning ayrim rejimlarida nazorat ipiga nisbatan pishiqlik va uzilishdagi uzayish 

ko‘rsatkichlari yaxshilangan [4, 5]. 

Ikkinchi tadqiqotda esa asosiy e’tibor xomashyo tarkibini modifikatsiyalashga 

qaratilgan. Tadqiqotlar tahlili shuni ko‘rsatadiki, regeneratsiyalangan tolalar ipning 

yumshoqligi va gigroskopikligini yaxshilashga xizmat qilsa, poliester va r-PET kabi 

kimyoviy tolalar uning mustahkamligi va chidamliligini oshiradi. Masalan, r-PET va 

viskoza aralashmalarida turli komponent nisbatlari sinovdan o‘tkazilib, ayrim nisbatlarda 

ip sifatining yaxshilangani qayd etilgan [6,7,8]. 

Ikki tadqiqotni solishtirganda, birinchi tadqiqotda ipning sifatini oshirishga 

texnologik jarayon orqali, ikkinchi tadqiqotda esa tola tarkibini o‘zgartirish orqali 

erishilgan. Birinchi yondashuvda mavjud xomashyoning imkoniyatlaridan samarali 

foydalanish va mashina ish unumdorligini oshirish asosiy maqsad bo‘lgan. Ikkinchi 

yondashuv esa turli xususiyatlarga ega tolalarni birlashtirib, ipga yangi fizik, mexanik va 

ekologik xususiyatlar berishga qaratilgan [9]. 

Shu bilan birga, ikkala tadqiqotda umumiy jihat ham mavjud. Har ikkala ishda ham 

ip sifatini faqat bitta ko‘rsatkich bilan baholash yetarli emasligi ko‘rinadi. Pishiqlik, 

uzilishdagi uzayish, notekislik, nuqsonlar, gigroskopiklik va chidamlilik kabi 

ko‘rsatkichlarni kompleks baholash talab etiladi. 

Tahlil natijalari 

O‘tkazilgan tahlillar asosida quyidagi ilmiy xulosaga kelish mumkin: ipning 

optimal xossalarini ta’minlash uchun tola tarkibi va yigirish texnologiyasi o‘zaro 

uyg‘unlashtirilishi kerak. Faqat regeneratsiyalangan va kimyoviy tolalarni optimal 

nisbatda aralashtirish yoki faqat buram uchburchagini boshqarish bilan cheklanib qolish 

yetarli emas. 

Kelgusidagi tadqiqotlarda r-PET, viskoza, modal yoki Tencel kabi tolalar 

aralashmasidan foydalanib, ushbu xomashyolarni halqali yigirish mashinasida 

takomillashtirilgan qurilma yordamida yigirish maqsadga muvofiq. Bunda tola tarkibi, 

buram miqdori, buram uchburchagi, urchuq tezligi va qamrov burchagi birgalikda 

optimallashtirilishi mumkin. Bu yondashuv orqali yuqori pishiqlik, kam uzilish, yaxshi 

deformatsion xususiyat va ekologik samaradorlikka ega modifikatsiyalangan ip olish 

imkoniyati oshadi [10,11,12]. 

Xulosa 

Yuqorida keltirilgan tahlillar asosida quyidagilarni ta’kidlash mumkin:Ikki 

tadqiqotning tahlili shuni ko‘rsatdiki, modifikatsiyalangan iplar ishlab 

chiqarishda xomashyo tarkibi va yigirish texnologiyasi bir-birini to‘ldiruvchi asosiy 

omillardir. Regeneratsiyalangan va kimyoviy tolalarni aralashtirish ipning funksional 

xususiyatlarini yaxshilasa, halqali yigirish jarayonida buram uchburchagini boshqarish 

uning pishiqligi, deformatsion xususiyatlari va uzilishlar soniga ijobiy ta’sir ko‘rsatadi. 

Shu sababli, kelgusida ushbu ikki ilmiy yo‘nalishni birlashtirish orqali yangi avlod 

modifikatsiyalangan, sifatli va ekologik samarador iplar ishlab chiqarish texnologiyasini 

yaratish istiqbolli hisoblanadi. 

